
     EXCMA. ALCALDESA-PRESIDENTA DO CONCELLO DE VIGO

O Concelleiro Santiago Domínguez Olveira, en representación do grupo municipal do BNG, apresenta para a súa aprobación no vindeiro Pleno da Corporación do Concello de Vigo a seguinte MOCION

EXPOSICIÓN DE MOTIVOS:

O centro de menores “San Paio de Vigo” (Hogar San Pelayo), de titularidade da Xunta de Galiza, acolle na actualidade a 47 menores nas situacións de tutela administrativa, garda e atención de día. Nestes momentos o centro é xestionado, mediante convenio, pola congregación relixiosa “Hijas de la Caridad de San Vicente de Paúl”, contando ademais cun cadro de persoal laboral da Xunta composto por 13 traballadores/as entre persoal educativo e de servizos.

Ante a renuncia, xa anunciada no curso pasado, da congregación que dirixe o centro, a Consellería de Familia, Xuventude, Deporte e Voluntariado anuncia oficialmente que a partir do 1º de setembro a organización Aldeas Infantiles SOS vaise facer cargo da xestión do centro e que o persoal educativo da Xunta, que acedeu ás súas prazas por concurso oposición, vai ser cesado nas súas funcións e se lle ofrecerán prazas de nova creación no servizo de menores da delegación provincial.

Diante desta situación temos que facer as  seguintes consideracións:

- O único centro de menores de titularidade pública da bisbarra de Vigo que contaba con persoal educativo da Xunta quedará totalmente en mans dunha organización de ámbito privado.

- Esta medida deixará ós pais e nais, que por exemplo teñan solicitada unha garda rogada, sen posibilidades de opción en canto ao tipo de centro no que se vai levar a cabo a resolución.

-Como política social cara ós máis desfavorecidos non  é de recibo encomendar a xestión dun centro de titularidade pública a unha organización sen que exista o control educativo e formativo duns profesionais da Xunta de Galiza con Acreditada experiencia e solvencia. Mesmo sería un problema serio de imaxe educativa cara os nenos tratados que esta organización, entre outros métodos, recade fondos instalando mesas petitorias por toda a cidade de Vigo.

- Por outra banda nos consta que na propia contratación laboral que realiza Aldeas Infantiles non se require ningunha titulación, experiencia nin coñecementos específicos.

Por todo o exposto este concelleiro presente para a súa aprobación o seguinte 

ACORDO:

- O Concello de Vigo insta á Xunta de Galiza a que o centro de menores “Fogar San Paio” manteña a xestión pública, garantindo o control educativo e formativo por parte dos profesionais que viñan desenvolvendo esta labor e contratando, se fose necesario, a máis persoal coa debida experiencia e coñecementos para garantir a calidade dun servicio fundamental cara a atención dos nenos máis desfavorecidos.

Vigo,20 de maio de 2004

                                              Asdo: Santiago Domínguez Olveira

                                                          Concelleiro do BNG

